
Тілі бірдің тілегі бір 

Қазақстан халқының бірлігі күні қарсаңында Тілдерді дамыту басқармасының мұрындық болуымен М.Өтемісұлы атындағы Оқушылар сарайында «Мемлекеттік тіл – менің тілім» атты байқау болып өтті. Өзге ұлт жастарының мемлекеттік тілге деген құрметін арттыру мақсатында ұйымдастырылған шараға қаламыздағы жоғары оқу орындарының студенттері қатысты. 
Байқауға 14 оқу орындарынан өтініш түсіп, іріктеу кезеңінен өткен 5 топ жарысқа қатысуға жолдама алды. Әр топтың құрамы 5-7 студенттен тұрды. Мемлекеттік тілді жетік білетін өзге ұлт өкілдері алдымен өз топтарын таныстырып, «Мемлекеттік тіл - менің тілім» тақырыбында қоғамдағы тілдік ахуалды тап басатын, әзіл-сықақтық, музыкалық көрініс қойды. Сайыстың үшінші кезеңінде қатысуышылар үй тапсырмасын орындады. Мұнда олар өздері білім алып жүрген оқу орындағы мемлекеттік тілді меңгерген өзге ұлт өкілдері туралы ақпарат беретін альбомдарын көрсетті. 
Қызығы, байқауға қатысқан барлық қатысушы топтардың әрқайсысы өздерінің ерекшеліктерімен көзге түсті. Әсіресе, қазақша мақал-мәтелдерді нақышына келтіріп, әдеби сөздерді молынан қолданған студенттердің еңбектері бағаланды. 
Мемлекеттік тілдің қолданыс аясын кеңейтіп, жастар көп жүретін қоғамдық ортада мемлекеттік тілге деген сұраныс тудырып, әлеуметтік қозғау салуды мақсат тұтқан байқауда С.Сейфуллин атындағы Қазақ агротехникалық университетінің «Таза қазақтар» тобы,  М. Тынышбаев атындағы Көлік және коммуникация академиясы Ақмола колледжінің «Тфә,Тфә» тобы, Политехникалық колледждің «Бірлік» тобы, «Қаржы академиясы» колледжінің «Шала қазақтар» тобы ерекше көзге түсіп, жүлделі орындарды  иеленді.






